
      SEGNA OM GJELAUG

      
         
            Ei tid budde det ikkje folk på Iselvsætre. Det var i den gamle vonde tida med mykje
                  folkeløyse kring land og leite. Tausa-Bjør hadde fortalt Gjelaug so mykje om det i
                  oppvoksteren. Ho hadde stava på namnet som stod utskore på beten i stova, det som
                  hadde stade der so langt attende, hadde vitna om menneskehanda og om underlege teikn
                  som kunne tala. Siurd Peder:Son Iiselvsætter, sa Bjør og fortalde Gjelaug at det var fyrste mannen – han som tømra stova.

            Faren tagde oftast om Slekta. Dei tagde jamnast lange økter i fjellet. Kolv og Stein
                  var dei einaste som kunne gjera det hugeleg kring tunet når dei kom til gards. Men
                  sommarsdagen var dei mykje heimanfrå, brørne hennar. No låg dei nedi Vassdalen og
                  brende kol. I dag var faren og mora dit farne, var ventande att med bør utpå kvelden.

            Når Gjelaug gjætte, hende det ho stogga oppi høgdene og såg til tuns. Det var so audt
                  og folketomt å sjå til. No hadde ho ikkje Tausa-Bjør heller meir. Sotta hadde henta
                  henne kring kyndelsmøss.

            – Ber meg ikkje til bygdar! hadde ho bede då ho låg og skulle andast. Og ho hadde
                  rødt om fjellet og myrane og alt det ho hadde hatt for augo gjennom eit lite hundraår.
                  Nedi grenda, der rotna krossane, der trødde framande føter. Dei grov ein opp att og
                  spreidde beina – å huttetu! Men den krossen Vårherre reiste i ville fjellet av gråstein
                  og ur, den sku stå, sku vera å finna. Den store Morgonen alt levande og daudt skulle
                  lota lyda! Sa Tausa-Bjør. Ho hadde vore so sterk i den gamle trua.

            For Gjelaug var det lenge som ein underleg draum alt i hop. Ho gjekk og trødde etter
                  fenaden på stigane innunder nutane i soldis og skoddeøsma, i vind og væte – og fyrsta
                  gjekk ho alltid utanom gravhaugen til Tausa-Bjør.

            Stundom gjekk Gjelaug og ynskte henne attende, den trugne tausa. Ho hadde rådd med
                  so mange makter, gamla, det var både nifst og trygt. Gjelaug ynskte henne attende
                  frå dei sæle, endå om det kunne vera synd.

            Det hende. Ein morgon mellom jonsok og knut med ljåen kom Bjør til henne medan ho
                  gjætte innunder Kvannhaugen. Det var den gamle Bjør slik ho hadde fylgt Gjelaug i
                  heile [1]opp-elet. Gjelaug vart ikkje redd henne. Sidan kom ho att fleire gonger, ho lærde
                  Gjelaug dei gamle bjørnebønene og synte henne ting ikring dei som Gjelaug ikkje hadde
                  fest seg ved før. Det heile var noko midt mellom draum og røyndom, og Gjelaug tagde
                  med det til mor si, endå om ho alltid bar i tankane det som hadde hendt henne.

            So ein kveld seinsommars medan ho og mora var i fjellet og sanka saman småfeet, bar
                  det til at Gjelaug mulla fram bjørnebøna då dei sat innved åren om kvelden og levendet
                  var vel innom garden.

            Mora treiv henne hardt i armen.

            – Gu nå deg, badn, dette har du ikkje lært tå kriste folk!

            Då tagde Gjelaug seg og det kom ikkje meir over lippene hennar.

            Men gjekk ho framom hellaren i Kristihjota sidan, hende det ho let tårene renna. Ho
                  kjende seg åleine menneske. Frå den sommaren av råka ho heller ikkje Tausa-Bjør att
                  innpå rustene meir, endå ho stundom tykte ho høyrde målet hennar innantil Svarthellarane.

            Gjelaug vart buande på Iselvsætre. Ho vart som ei Tausa-Bjør for Kolv og Stein. Langstird
                  og fåmælt reika ho ikring, og stundom kunne slike ord gleppa or henne at folk undrast
                  på om ho var rett.

            Ein haust ho var i heiane innom Svarthellarane, kom skodda stillande og gjorde henne
                  ættvill. Ho grov seg inn i ei fiskebu og der vart ho liggjande låk og lite godtil
                  i fleire døger, til det kom ein bygdakar framom og vart var bankinga hennar i bordtaket.

            Han hjelpte Gjelaug med mat og tykte vel om drosa. Og det var sant, Gjelaug Torsdotter
                  var inga avstyggja. Men det var lite mæle i henne, endå bygdakaren var bra framtalande.

            – Eg bad deg om mat, ikkje om stabburslykelen din.

            Men bygdakaren stod på sitt: Han ville tala med mora og brørne hennar.

            Då Gjelaug lyfte opp skinnhiten ho hadde hatt til [2]høyend der ho hadde lege, rann det ein orm or hiten og kvarv ved syllstokken under
                  døra. Ho var bleik som snøen der ho stod, og bergingsmannen hennar stirde med vidopne
                  gluggar.

            – Ved alle bortfarne! mulla han og ville gjera kross for seg.

            Men det seig inn over Gjelaug kva dette hadde på seg. Som i ein skimt såg ho for seg
                  fjellet sitt og alle dei døkke sommarminna og alt det ho kalla sitt. Men mest minte
                  det seg, alt det namnlause, det som ingen visste var, men som ho sjølv tykte ho høyrde
                  til med kropp og sjel. Ein orm som rann bort? Å nei, det var ingen ting for den som trudde! Men det sokk i henne, ho tykte lagnadsvekta vart
                  so tung på hennar led, dei vog sæla hennar på skålvekt i høgheimen no.

            – Du trur vondt til meg no? Ho såg Olav Tormodson i augo der han stod med neven på
                  økseskallen, og det låg sårmod i målet hennar.

            – D’er det same kven du er! svor han liksom med seg, klemde bjørneneven kring stålet
                  til pant på den usagde eiden.

            – Dei fylgdest over fjell og myr, men skildest der Iselva tok til dals. Gjelaug såg
                  ikkje etter han. Ho tykte ho gjekk ned dei haustbleike liene med ei ny bør.

            Olav Tormodson heldt ord. Han kom til Iselvsætre og snakka både med Torssønene og
                  med mor hennar Gjelaug. Visst var han ingen bonde om han so ætta frå sjølveigande,
                  feste berre øydejorda som låg under krungodset. Men jenta fekk han [3]lovestad på. Og kring [4]nilsmøss same året flytte Gjelaug frå Iselvsætre og folket sitt sør til Klovberg.

            Men ho flytte frå meir, og i det kunne ingen retteleg skjøna henne. Ikkje kjærde ho
                  seg heller, men i halvvakne syner kom alt det til henne som ho hadde halde lag med
                  oppi fjellet. Det vart ei makt i henne som gjorde henne redd somtid.

            Eit mannehjarta hadde det vondast i den tida det lærde livsens løynde mæle å kjenna,
                  røynde ho. Det var ikkje berre bjørnebønene etter Tausa-Bjør Gjelaug drog seg til
                  minnes etter kvart ho vann seg rom og ætt på den nye heimstaden – det var mange andre
                  ting med som kunne hjelpa menneske og dyr i naud. Tausa-Bjør hadde soge kunnskap som
                  hadde levt ned gjennom ættene – det stod kje i kyrkjekaren sine skinnbøker alt.

            Nede på Klovberg der ho no var komen til å bu, hadde ho ein haug der ho jamt gjekk
                  stad og heldt til. Husfolket hennar spådde ho hadde sovore føre seg som ingen annan
                  skulle kjenna til, og som ingen tolde høyra eller sjå. Dei gjekk gjerne i ein ring
                  utanom den nye matmor si etter slike stunder. Til Olav Tormodson sa dei ingen ting,
                  men dei la merke til at han aldri gjekk stad og henta kona si heim, om det hende at
                  han vart vis med henne sør på haugen. Alltid let han henne koma heim sjølvviljande.

            Ingen visste at deroppe hadde Gjelaug frå Iselvsætre huskyrkja si.

            Den hausten Gjelaug åtte tredje sonen på Klovberg, vart mor hennar veikhelsa, det
                  var «svekk» som dei sa. Dei sende bod og bad Gjelaug koma.

            – Du steller deg vel med Vårherre og sælemaktene, Gjelaug, som eig berre søner til
                  verda.

            Gjelaug hardna til kring munnen.

            Mora låg inni sengekoven so avleta at det var ein ynk å sjå.

            – Ikkje at du kan hjelpa meg, dotter mi, eg ville berre so gjerne timast sjå deg før
                  eg andast.

            – Kanskje du enno kan nå langt, om du ikkje når eit [5]storhundra, mor, ymta Gjelaug med bortvendt andlet.

            Mora lyfte hendene frå feiden, det var som ho ville fri seg frå noko ilt.

            – Det er denne nyetrua, Gjelaug: Eg har hatt so stor ein ank. Det fortelst dei har
                  tømt Aurekyrkja for alt som heilagt er – kor kan gudssonen og den heilage møya og
                  alle heilagmenna trivast då?

            – Du gjer ikkje spørja meg om nyetrua, mor, svara Gjelaug lint. Eg kjenner ho ikkje.
                  Men kjem du ikkje i hug alle som fór føre deg – dei døydde då sæle? Minnest du ikkje
                  Tausa-Bjør?

            Mora låg eit tak og mintest:

            – Les du enno bjørnebønene dine, Gjelaug?

            – Ein kan lesa mangt, men til sæla finst det berre ein veg.

            – Du syg ikkje slik ord av eigne tenner! kveste mora.

            Til det tagde Gjelaug. Men ho tok ikkje avskil med mora då ho gjekk heim til sine
                  att. – Du veit like lite som eg kor feig du er.

            Mora friskna til att, men mellom mor og dotter var kome ein vond mur. Gamla bar ank
                  for at Gjelaug rådde over slikt som ikkje stod i mannemakt.

            Dei tok til å henta Gjelaug når dei venta nye stakkarsting til verda, og ho bad seg
                  sjeldan undan. Men innpå henne kom dei aldri, og ordet gjekk at ho nytta mange slag
                  råder når forløysinga drog ut. Dei sa dei hadde høyrt henne lesa reglene sine når
                  ho ferdast over isen vintersdag.

            – Det hende ein svokvinter at dei henta henne sør til Flå. Det låg ein mann sjuk til
                  dauden i same tunet som sengekona, og dei visste denne karen hadde sprengt ein hest
                  for Olav Tormodson på Klovberg ein haust. Presten var og i veg, skulle gjera mannen
                  ferdabudd, men straks Gjelaug hadde fare framom Lausberget, losna ei skrida og stengde
                  vegen so presten laut gjera vendereis.

            Den skreda fekk meir på los. Det hadde vorte sagt so mangt om Gjelaug, men hendinga
                  med prestereisa sette likevel det svartaste merket på henne: Såg dei ikkje kva ho
                  formådde? So ille gjekk det og at dei fekk to lik i Flåtunet den storhelga. Gjelaug
                  vann ikkje berga sengkona, ho strauk med for henne. – So ille har det ikkje gått meg
                  før. Det er for di einkvan vil meg vondt.

            Ho var lei mot husbonden sin og i denne tida.

            – Du seier ingen ting, men eg kjenner augo dine er so tunge, Olav. Du har aldri trutt
                  på meg.

            – Du har meir makt enn du sjølv veit, svara han berre.

            Sidan kjærde ho seg ikkje meir for nokon.

            Den dagen dei kom til gards med både underfut og prestekar, gøymde ho seg ikkje for
                  nokon. Men ho hadde ikkje gale gjort, det ho visste.

            I klagen stod det mangt og mykje av det som ilt var. Ho hadde vonde augo og halde
                  lag med slike ein ikkje skulle ta på tunga med namns nemning.

            Gjelaug korkje lo eller gret. Ho tagde berre som steinen.

            Det var andre som ikkje tagde. Dei hadde høyrt henne lesa mange slag bøner, våbøner
                  og anna vondt som det var straff for, og hennar eigne husfolk vitna at dei hadde høyrt
                  henne sverja då ho for til Flå, at han fekk ikkje kvekken vera som ville koma etter
                  henne.

            Gjelaug sanna dei orda. Men dei var inga sverjing, det var linnveret ho meinte, og
                  inkje hadde ho hatt prestekaren i tankar.

            Husbond hennar sa ikkje stort. Noko sers hadde han ikkje merka, anna ho fekk det meir
                  til viljars alt enn anna folk. Men då han nemnde ormen som rann frå lega hennar fyrste
                  gongen han møtte henne på fjellet, seig Gjelaug i hop og gret. – Tvi deg, Olav Tormodson,
                  – du kjem til å få mykje vondt for at du legg økseegga åt nakken min på dette viset.

            Dei vart snøgt samde om domen over henne då so langt kom. Ho skulle få den lagnaden
                  som var etla åt slike som sette sjelene i pant og hadde pakt med vondemaktene. Lagretten
                  var bønder frå hennar eigne bygder, ho hadde hjelpt mange av dei.

            Den siste natta hadde Gjelaug tilhelde i lensmannsgarden.

            Den natta møtte ho Tausa-Bjør att, ho kom til henne, frå høgheimen kom ho, og det
                  vart so ljost i krærne.

            – Du skal vera sæl, Gjelaug!

            – Eg er saka? Eg har ikkje nytta lærdomen min til noko vondt?

            Gjelaug kjende det som handa åt Tausa-Bjør kvilde på botshuva. Og i draumen etterpå
                  bar det åt ville fjellet og Kristihjota. Ho vassa endå ein gong gjennom våte myrar
                  og døkke dalar, kjende att den same gleda frå tida då jorda og himmelen var berre
                  det ein såg.

            – Du og eg, Bjør, me skal gjæta alltid innpå myrane der!

         

      

   
      SVART BRØD

      
         
            Gamle Torstein var huga på ein prat, og då eg spurde om det ikkje hadde vore husmannsbruk
                  under Vetrastad, slengde han stuttorven og slo fylgje med ned åt vatnet. – Eg skal
                  syna deg tuftene. Her skulle vera både eitt og to bruk etter gamalt.

            Det bar fram på Lono. I ein bakke ovani vatnet tedde vister etter hus, stove og løetufter
                  – alt i hop vel gøymt av småbjørk, older og selje.

            Men var det ikkje fleire stader kring garden det hadde butt folk?

            – Å jau, sanna Torstein. Me har Turkhus just nordom bøgarden attmed Kaldelva, om du
                  nokon gong har vore der. Restar etter stova syner enno, det skal vera sjølve rudkallen
                  som har tømra og telgd henne, så ho er hadla gamal.

            Me la vegen opp gjennom småskogen, og då me var på høgda, synte Torstein meg staden.

            – Namnet Turkus kjem vel av det skrinne lendet her var før Kaldelva smøygde ein arm
                  nordom skaret. No har det ikkje butt folk her på lange tider. Det lever ei soga om
                  to som budde og bygsla her i gamal tid:

            Dei kalla han Bu-Per då han kom hit til bygdar, dreiv fulla med handel, som so mange
                  farande fantar i den tida. So gav han seg til nedpå Lono, fekk seg sau og geit og
                  murde på med jorda, skulle pina seg til eit kufór. Det var i den tid han for etter
                  Golla, ei av tausene på Vetrastad. Om Per vart det sagt so mangt: Han skulle ha rømt
                  austantil fjorden so dei ikkje skulle ta han til krigsteneste, – ja, dei ville endå
                  ha det so til at han hadde vore skøytalaus med bitjarn og kome i skade for eit mannsliv.

            Nok om det, ein maur var han til å murkla på og arbeida, og Vetrastadmannen hadde
                  ikkje noko imot at han gav seg til på plasset saman med Golla. Han hjelpte dei endå
                  å hysa opp, fortelst det. Ja ja, det skulle no elles ikkje stort skylder til i dei
                  dagar før folk var nøgde.

            Det var med Per som med so mange i den tida: Han ville heller ha eit plass å grava
                  på enn å ta til å rydja opp att ein av øydegardane som hadde vorte liggjande gjennom
                  hundraåra. Skillingen var sjeldsynt vare, og sat ein sjølveigande, laut ein svara
                  heil eller halv skyld og tiende, medan husmenn og lauskarar ei tid slapp med slikt.
                  Styremaktene var etter bygsleskikkane og ville dei til livs – dei kom ikkje inn på
                  husmennene med skatt, må vita.

            Kanskje det var dette som gjorde at Per og Golla ikkje torde sitja på Lonaplasset,
                  men kom og naudbad husbonden sin om å få bygsla på Turkhus. For Lono låg synbert til,
                  og Bu-Per kjærde seg for at om lensmannen og folket hans kom roande opp gjennom vatnet,
                  so ville dei straks sjå det rauk frå Lono og stemna dit. Det seiest Vetrastadmannen
                  ikkje ville missa to so trugne tenarar som Per og Golla, difor gjekk han med på at
                  dei flytte opp i skogen. Alt dagen etter at Per hadde fått denne lovestaden, tok han
                  til å bera stovetømra oppetter til den nye tufta han hadde sett seg ut. Dei sa han
                  og Golla bar opp tømra frå solrenning til solarglad, og då gjekk endå Golla med det
                  andre barnet. Per var ikkje nøgd om han hadde fått med seg husvyrket, men den store
                  dørhella du ser framfor murane her no, seiest det han bar på ryggen hittil Turkhus.
                  – Me lyt syta for tak over hovudet åt dei som bur innunder her og, hermde dei etter han.

            Sidan gjekk Per til husbonden og spurde kor langt han kunne få rydja skogen.

            – Du skal få rydja eit halvt rop til kvar kant, svara Vetrastadmannen.

            Per tykte det var snautt nok, for det var berre skrinnjord kring stova. Men oppmed
                  Kaldelva var det då noko bra jord, og her sådde Per bygg og havre. Det gjekk heller
                  ille med det fyrsta, for Kaldelva voks opp ei haustnatt før kornet på Turkhus hadde
                  nått mogning, og då Per kom til, hadde elva ete seg inn på åkeren og grave bort jorda.
                  Før ho gav seg, var det berre blankskura berget der åkeren hans hadde lege.

            Dei svalt ilt på Turkhus den vinteren.

            Mot våren sa Per:

            – Me flytter åkeren lenger opp på berget!

            So tok Per og Golla til å bera mose, mold og torv innantil skogen og frå urene og
                  fylte på berget ovom stova. Det var på vårparten, og etter festesetelen hadde husbonden
                  rett på Per og kjerringa hans so lenge vårvinna varde. Men kvar kveldsstund etter
                  at arbeidet på Vetrastad var ende, strauk Per til skogs med kipa og sanka jord til
                  åkeren sin. – Han hausta ei tunne [1]reinkorn då hausten kom.

            Men Bu-Per gav seg ikkje med det. Han fekk med seg Golla og ungane når dei vart so
                  store at det var gagns hjelp i dei, og tok til å demma opp Kaldelva ovani skaret.
                  Der dreiv dei og brytja med storsteinen til dei fekk ein retteleg gild stemmegard
                  av det, og Per stelte til fleire ôp med stengsle og attelete, for han var ingen tosk
                  med nevane. I turre år fekk han på dette viset vatnet nedover bøane, og det vart meire
                  fôr å hausta. Sistpå fødde dei ei ku, men Per laut arbeida ein vekedag utanom plikta
                  si for at kubeistet skulle få haga i hop med gardsbeista – endå det var Golla som
                  låg på stølen om somrane.

            Dei fór langt av lei etter kufôret, for det som voks på Turkhus var snautt nok til
                  geitene. Og so gjekk Per til husbonden sin og bad so vent at han måtte få hand om
                  endå eit stykke kring Turkhus. Denne venda fekk han lov på eit heilt mannsrop i vidd i alt, men vilkåret var at tømmeret skulle fellast og lunnast heim til Vetrastad.
                  Det lova Per. Men det seiest han sleit tungt med stokkane til gards endå om det bar
                  undan heile vegen. Somme av dei heldt ala i rota – dei finst enno i veggtømra i gamlestova.
                  – Eg totte stega måtte syna etter meg på berga! hermde dei etter Per.

            Men Per livberga seg på andre måtar og. Inni Vetrastadskogen, ein stad dei enno kallar
                  Stulderbrotet, dreiv Per og Golla med ulovleg tjørebrenning. Sant nok hadde han lovnad
                  på å brenna so mykje tjøre han trong til å bræ stova og båten med – alt det andre
                  høyrde Vetrastadmannen til. Men Per bar tjøretunnene ned til sjøss, og so rodde Golla
                  og han innetter fjorden og fekk selt tjøra.

            Men Vetrastadmannen fekk nok greie på kva husmannen hans fór med, og eit gamalt papir
                  fortel at Per laut svara geitene sine i bot, og leggja dertil 1 pund smør i tre år.

            Golla og Per fekk mange born og etter kvart vart Turkhus betre å livberga seg av.
                  Då var det det fór eit bod over bygdene at no ville styremaktene gå husmanbruka over,
                  setja takst på dei største plassane og få dei utskilde som eigne bruk. For Per og
                  Golla var det reine ulukkesbodet. Per hadde i sine levedagar ikkje ått det som kunne
                  kallast skillingar, enn seia ei mark eller ein dalar. No kunne det verta tiende å
                  svara til liks med landskyld og annan fanteskap, dersom Turkhus kom inn i protokollane
                  åt storkarane. Betre gjorde det ikkje at Per stod seg kleint med den arge bygdelensmannen,
                  han hadde endå vilja sett Per i stokk og hektelse for di han hadde vore og fiska laks
                  ulovleg under kjæra på Bru.

            Men korkje Per eller Golla sette seg med hendene i fanget og venta på bygdelensmannen
                  og fylgjet hans. Per skikka ein av gutungane opp i Vetraåsen om dagane til å kika
                  etter når det kom folk roande opp gjennom vatnet. Det var endå om hausten, og Per
                  dreiv og braut oppi dei skinturre hallene under bøgarden.

            – Er det fyrste venda lensmannen kjem til Turkhus, so skal han i det minste ikkje
                  tyrsta, let Per.

            Ein føremiddag kom ein av småkarane og varsla at no kom det ein framandbåt med fleire
                  karar roande opp vatnet. Sidan heldt dei vakt, og då det spurdest at lensmannen og
                  karane var i veg opp gjennom marka til Turkhus, fekk Per kjerring og ungar med opp
                  til stemmegarden, og so bar det til å løysa elva. Per heldt sjølv på å stryka med
                  då elva tok ut. Ho fór med brua nedanfor, endaste farande vegen til gards, men Per
                  tykte det var umaken verd.

            Då lensmannen og folka hans kom med Vetrastadmannen i fylgje, laut dei stogga nedi
                  kleiva. Lenger kom dei ikkje, so øsen elva gjekk. Skogen stod svart og skygde, so
                  lensmannen fekk ikkje sjå Turkhus den venda.

            Men etterpå gjekk Per og sveiv og anka på elva. Det la til med ausregn og elva voks
                  og voks so ho velte seg gulkvit utfor skaret.

            Det vart ei vond natt for plassfolket på Turkhus. – Berre ikkje elva stryk med stova,
                  anka Golla. Vatnet tok sistpå til å siga innmed veggene so jordgolvet vart vått under
                  dei. Ho laut ta med seg minsteborna bortunder ein hellar, og der sat dei og bia resten
                  av natta. Om morgonen før det ljosna, kom Per og fortalde, so bleik og blodug han
                  var, at no kunne dei koma. Det hadde roa seg med regnet, elva voks ikkje meir. Golla
                  tok ungane og fylgde, ho torde ikkje spørja Per om stova stod.

            Jau, stova stod. Men løeskylderet hadde stroke med, det var sopt reint i tufta. Per
                  hadde berga ut kua.

            Verre såg det ut då dagen retteleg kom. Åkeren som Per og Golla hadde bore til rettes
                  fram gjennom åra og gjort større og større, var sopt bort, den og.

            Den dagen sat Per lenge oppmed demninga, han var mest frå seg. Golla vart fælen sistpå,
                  ho gjekk til Vetrastad og kjærde seg: – Eg er so redd Per kan ha lova seg bort i natt,
                  – dei skjøna ho tenkte på vondemaktene. – Berre det ikkje er soleis han har berga
                  kyra for oss, let ho.

            Ho nemnde ingen ting med Per, men gjorde kross over kyra sidan, og ville ha gjort
                  det over Per og, om ho hadde tort.

            Golla vart den som fekk skikk på det so dei kunne bu tryggare på Turkhus sidan. Ho
                  gjekk til husbonden og fekk han til å greia med taksten på plasset. Skatt og tiende
                  vart ikkje tyngre enn det laut gå. Lensmannen var rimeleg. Turkhus vart verande plass,
                  noko anna var ikkje tenkjande. Tiende laut alle svara no, – Ein skal ikkje halda undan
                  det som er han i Høgheimen sitt, hermde dei etter Golla.

            Men Per rådde aldri heilt or etter den natta. Det vart Golla og ungane – dei som ikkje
                  var ut farne – som laut vyrdsla om gudslånet. Sjølv hadde han teke sprengen.

            Slik levde soga om Per og Golla gjennom ættene – to som sleit seg ut i arbeidet med
                  skrinn jord i strid for livsretten.

            No er det stilt på Turkhus. Dei brukar det til beite, seier Torstein.

